
Frá skólastjóra 
 

Ágætu lesendur 
 

Haustfríið er afstaðið og vona ég að allir hafi notið 
góðra tómstunda og endurnýjað sig fyrir sprettinn inn í 
myrkrið. Það er mikilvægt fyrir skólastarfið að líta upp úr 
bókunum eins og gert hefur verið alla þessa öld á 
Íslandi. Haustfríið er kærkomið tækifæri til að vera 
saman, njóta menningar og útivistar. Þrátt fyrir að 
haustfrí hafi verið alllengi á Íslandi er enn nokkur 
umræða um þau og gagnsemi þeirra. Við finnum að þau 
eru mikilvæg bæði fyrir starfsfólk og börn.  
 

Það er góður bragur á skólastarfinu. Unglingarnir okkar 
æfa nú þétt og mikið fyrir Skrekk sem er árleg 
hæfileikakeppni grunnskólanna.  
 

Þess bera að geta að við höfum ákveðið að fresta 
þemadögum sem vera áttu í nóvember fram í febrúar 
en að þessu sinni verða þeir fjölgreindaleikar á Ólafs-
dögum sem verða kynntir nánar síðar. Við hugðumst 
gera tilraun með að vera með þemadagana að hausti 
en sjáum nú að haustannir trufluðu undirbúning og því 
er betra að gera þetta í febrúar. Fjölgreindaleikar snúast 
um að hver kennari setur upp verkefni sem allir nem-
endur taka þátt í á tveimur dögum í blönduðum aldurs-
hópum. Verkefnin eru um 30 talsins. Hvert verkefni 
tekur um 7 mínútur og snúast þau um að láta reyna á; 
málgreind, rök- og stærðfræðigreind, rýmisgreind, tón-
listargreind, líkams- og hreyfigreind, samskiptagreind, 
sjálfsþekkingargreind og umhverfisgreind. 
 

Við hvetjum nemendur til að ganga í skólann eða hjóla 
eftir því sem veður leyfir. Brátt verða sett upp skilti þar 
sem minnt verður á að það er bannað að hjóla á skóla-
lóðinni. Slys hafa hlotist af því og því er mikilvægt að bæði 
starfsfólk og foreldrar minni börnin á þetta. Vonandi 
koma skiltin að gagni. Við þökkum fyrir góða áminningu 
frá foreldri um þetta efni á kynningardögum í haust.  
 

Mér sýnist að umferð hafi gengið nokkuð vel við 
skólann enda sé ég að margir foreldrar sem á annað 
borð aka nemendum í skólann setja þau út í Bólstaðar-
hlíðinni austan við skólann. Mikilvægt er að fara varlega 
því að nú dimmir hratt og gæta þarf fyllstu varúðar. Gott 

er að nýta allt svigrúmið sem er á bílastæðinu þegar hleypt 
er út þannig að ef svæði er laust fram að útkeyrsluhliðinu 
er mikilvægt að setja út eins nálægt því og hægt er svo að 
fleiri komist að. Ég minni svo á að sundrútan á sérstakt 
stæði á fimmtudags- og föstudagsmorgnum. 
 

Það er gaman að greina frá því að skólastjóri og aðstoðar-
skólastjóri sitja nú reglulega fundi þar sem verið er að gera 
forsögn fyrir viðbyggingu við skólann.  
 

Á síðasta fundi skólaráðs lögðu nemendur fram góða og 
vel rökstudda tillögu um klæðnað í skólanum. Tillögunni 
var vel tekið og sköpuðust talsverðar umræður á fundinum. 
Málið verður aftur tekið upp á næsta fundi skólaráðs. 
Enginn vandi er í tengslum við klæðnað nemenda og 
skólaráðsmönnum fannst mikilvægt að gefa sér góðan 
tíma til að ræða og móta stefnu í þessu efni því að þetta er 
mál sem skiptir alla miklu. 
 

Ég hvet foreldra til að rækta foreldrastarfið í skólanum 
börnunum til heilla. Einnig vil ég hvetja bekkjarfulltrúa að 
óska eftir fundum með umsjónarkennurum og skóla-
stjórnendum til að ræða málefni bekkjanna og skólans. 
 

Með mildri haustkveðju, 
 

Ásgeir Beinteinsson,  
skólastjóri Háteigsskóla 

 

Astrid Lindgren og bækur hennar 
Í október unnu nemendur í 3. bekk stórt verkefni um 
rithöfundinn Astrid Lindgren og nokkrar af hennar 
vinsælustu persónum. Nemendum var skipt í 3 hópa sem 
unnu í heimastofum og á bókasafni. Fyrst fræddumst við 
um Astrid sjálfa og gerðum „Andy Warhol“ myndir af henni. 
Svo tók einn hópur Ronju ræningjadóttur fyrir, annar hópur 
tók Línu Langsokk og sá þriðji Emil í Kattholti. Nemendur 
gerðu plaköt um persónurnar, gerðu sokkana hennar Línu, 
smíðakofann hans Emils og Matthíasarborg hennar Ronju 
ásamt því að gera persónurnar sjálfar. Þau lærðu söng-
texta um þessar þrjár persónur og bjuggu til örleikrit upp úr 
sögunum. Í lokin var haldin hátíð þar sem nemendur sungu 
og sýndu leikritin sín. Afraksturinn má sjá við fatahengi 3. 
bekkjar. Frábærlega skemmtilegt verkefni með flottum 
nemendum.           Sigrún og Guðrún umsjónarkennarar 

Skáld í skólum 
Rithöfundasamband Íslands hefur staðið fyrir bókmennta-
kynningu í grunnskólum landsins undanfarin ár. Verkefnið 
kallast Skáld í skólum. 21. október heimsóttu 1. – 4. bekk 
rithöfundarnir Kristjana Friðbjörnsdóttir og Ævar Þór 
Benediktsson. Dagskrá þeirra kallast „Að laumast til að 
lesa“. Kristjana og Ævar rifjuðu upp bækur sem þau lásu í 
æsku og hvernig þær hafa haft áhrif á skrif þeirra í dag. 
Þau sögðu frá ævintýralegum bókasafnsferðum, stórhættu-
legum andvökunóttum og listinni að laumast til að lesa 
þegar maður á að vera að gera eitthvað allt annað. Þau 
veltu líka upp nokkrum spurningum: Hvað er eiginlega 
svona spennandi við bækur? Getur bók gleypt mann með 
húð og hári? Getur sögupersóna orðið vinur manns? Dag-
skráin var skemmtileg og þökkum við kærlega fyrir okkur. 

Saga af Mábba máv 
Einu sinni var Mábbi úti að leita að brauði. Hann fann 
brauð úti á grasinu. Mábbi er úti. Hann býr í fjalli á Esjunni. 
Mér finnst gaman að búa í Esjunni. Það er gaman að fljúga 
um.       Katrín Anna Kristjánsdóttir, 2. bekk 

 

Íslandsmeistari 
Íslandsmót ungmenna í skák var haldið í Rimaskóla 
dagana 17. og 18. október. Á annað hundrað keppendur 
tóku þátt og voru veitt verðlaun í fimm aldursflokkum. 
Adam Omarsson, sem er nemandi í 3. bekk Háteigsskóla, 
vann allar sínar skákir og varð Íslandsmeistari drengja 8 
ára og yngri. Adam er núna á Grikklandi þar sem hann 
tekur þátt í heimsmeistaramót ungmenna. Við óskum 
Adam innilega til hamingju með sigurinn og óskum honum 
góðs gengis.  

 

Fréttir úr skólasafni 
Alþjóðlegi bangsadagurinn var á þriðjudag, 27. október. Af 
því tilefni fá nemendur og starfsfólk skólans sem koma við 
á safninu að velja sinn uppáhalds bangsa úr barnabók-
menntum. Niðurstöðurnar eru settar upp í súlurit við 
inngang safnsins. 
Norræna bókasafnsvikan er 9.-15. nóvember. Þema 
norrænu vikunnar er vinátta. Fjallað verður á skólasafninu 
um mikilvægi vináttu, m.a. í sögunni Vöffluhjarta.  
Nemendur í 6. bekk munu í kennslustund á skólasafni taka 
þátt í að undirbúa Norrænu bókasafnsvikuna m.a. með því 
að merkja bækur sem við eigum og hafa unnið Norrænu 
barnabókaverðlaunin. Auk þess stillum við upp nokkrum 
bókum með textum á norðurlandamálunum.  

Heiða Rúnarsdóttir, skólasafni 

Kennaranemar 
Í haust hafa fjórir kennaranemar verið hjá okkur og verða 
fram á veturinn: Kristján Máni Sigurðarson er hjá Erlu 
Súsönnu dönskukennara, Hólmfríður Helga Sigurðardóttir er 
hjá Önnu Maríu íslenskukennara og hjá Hlín og Berki í 4. 
bekk eru þær Nanna Stefánsdóttir og Þóra Sigurðardóttir.  

 

Halloween 

Á Halloween er gleði og gaman, 
í búningi við syngjum saman, 
allir krakkar hafa gaman 
þegar börnin safnast saman. 

Cicely Steinunn, Kristín og Melissa, 5. bekk 

Aðstoð á Akureyri 
Ég fór til Akureyrar. Það var gaman. Frændi minn var að flytja. 
Maður mátti ekki snerta veggina. Við vorum að hjálpa þeim að 
mála.            Ólafur Ingi Bergmann Sveinsson, 2. bekk 

 

Heilahristingur 
Rauði krossinn og Borgarbókasafnið hafa í nokkur ár boðið 
upp á aðstoð við heimanám. Verkefnið kallast „Heilahristingur“ 
og er í boði fyrir 4. – 10. bekkinga einu sinni í viku á Kringlu-
safni. Tilgangur verkefnisins er að styðja og styrkja nemendur 
í námi sínu og kynna þeim þá þjónustu sem bókasafnið býður 
upp á í tengslum við nám, áhugamál, tómstundir og annað. 
Megináhersla er lögð á að bjóða gott umhverfi sem styður við 
skapandi barna- og unglingastarf, vekja nemendurna til 
umhugsunar um framtíðarmöguleika sína, styrkja sjálfsmynd 
þeirra og gefa þeim möguleika á að hitta vini sína og eignast 
nýja. 
Nú er búið að útvíkka hugmyndina í samstarfi við skólasafnið 
hér og Halastjörnu og geta börn í 2. – 4. bekk fengið aðstoð 
við heimanámið á bókasafni Háteigsskóla á miðvikudögum 
milli klukkan 14.30 og 16.00. Skráning fer fram hjá Guðrúnu 
Ösp, forstöðumanni Halastjörnunnar. Ekki skiptir máli hvort 
börnin séu í Halastjörnunni, en alla þarf að skrá. 
Sjálfboðaliðar sjá um að leiðbeina nemendunum og þeirra á 
meðal eru framhaldsskólanemendur, háskóla- og 
kennaranemar og einnig kennarar á eftirlaunum. 
Ekkert þarf að greiða fyrir þessa aðstoð. 

 

Vetrarljóð 
Í hópi 6. bekkinga sem voru hjá Guðnýju textílkennara 
fimmtudaginn 29. október, urðu til nokkur skemmtileg ljóð sem 
voru skrifuð og saumuð inn í litla bók: 
      Nú er kominn vetur og byrjað er að snjóa. 
      Það er rosa kalt. 
      Þess vegna er ég í ullarpeysunni sem hún amma prjónaði. 

Emil Fox, Anna Karólína, Johanna og Siggi 
Fannar og Drífa fóru út á hól 
og fóru að syngja Heims um ból. 
Það var bara vindur og engin sól, 
því að bráðum koma þau góðu jól. 

Ingvar, Katla, Lára og Kristiana 
      Veturinn er leiðinlegur, kaldur og versti tími ársins. 
      Alltaf hvasst og ekkert að gera, 
      bara snjór úti um allt. 
      Snjór, snjór, snjór og endalaust smjör. 

Úlfur, Magnús og Eldar 
Vetur, vetur,  
farðu burt áður en ég frýs 
komdu, komdu  
sumar svo ég fái ís. 

Embla, Elín, Hilmar og Jóhanna 

 

1001 nótt í 4. bekk 
4. bekkingar fengu í október að taka þátt í arabísku leikriti um 
Ali Baba og ræningjana 40. Kennaranemar í leiklist, undir 
stjórn Ásu Helgu Ragnarsdóttur, heimsóttu okkur og þurftu 
krakkarnir okkar að aðstoða við leikritið og hjálpa til. Einnig 
urðu nemendur að útvega drottningunni sögur til þess að hún 
fengi að lifa og allt endaði vel. Vonandi fáum við fljótlega að 
lesa einhverjar af þessum sögum. Myndir frá þessu ævintýri 
eru komnar á heimasíðuna. 

          Spakmæli mánaðarins:           
Grasið er ekki grænna hinumegin. 

Það er grænt þar sem þú vökvar það. 
 


